
Eltxoak, liztorrak, armiarmak, sugeak, xabiroiak, marmokak... Ez dira baitezpada handiak, baina min egiten badakite. Hasteko, horien erasoak ez ditu aise jasaiten jendakiaren gorputz leunak. 

Armada bat, oporrak xahutzeko prest 

Xan Aire - Baiona 

Isilka hurbildu dira. Jendea itsasoko ur epela goxatzen ari zenean. Hots, lasai zeudenean, ametsetan, gogoa oporretan. Isilka hurbildu dira, ura bezain gardenak. Eta nehork ez ditu ikusi. Oihuka hasi da bat. Oihuka hasi dira bi, hiru. Harrapatu dituzte. Zangoak eta hankak erre. Angelun (Lapurdi) gertatu da hori, joan den igandean. Bizkaiko eta Gipuzkoako hondartzak jo eta agorrila hastapenean, Lapurdiko itsasertzera ere hurbildu dira marmokak. Eta faltsuak izanik ere, aurten ikusi den Portugalgo Karabela bezala, badakite min egiten. Marmokek harrapatutako pertsonek deskarga elektriko baten sentipena gogoratzen dute... Ziztadak ere aipatzen dira. Baina marmoka ukitzea aski da min hartzeko. Haren garroa ferekatu orduko hasten da komedia: nematozisto deitzen diren zelula txikiak lotzen dira jendakiaren larruari. Garroko harizpi milimetro batek milaka nematozisto dauzka, beren pozoi neurotoxikoarekin botatzeko prest. 

Udako bi hilabete nagusiak joan dira, eta eguraldi polita itzuli da. Horrekin batera, armada bat, gelditzen diren oporrak xahutzeko prest. Marmokek idurikatzen dituzte udako pizti horiek. Ez dute arrabotsik egiten. Ez dira baitezpada handiak. Baina jendakiaren gorputz leunak ez ditu aise jasaiten haien erasoak. «Gure gorputza babesten delakoz minartzen dugu», azaldu du Hendaiako (Lapurdi) Jean Marc Idrac medikuak. Itsasertzean du bere egoitza, eta udako munstro txikien usaina badu. Zein diren arriskuak, zein den mitoa. Nola artatu haien minak. Prestakuntza ezberdinak jarraitu izan ditu. «Portugalgo Karabela aspaldi ez zen ikusi Euskal Herriko kostaldean. Jende franko harrapatzen du, 10 metroz gorako harizpiak dituelako». Agorrileko lehen astean, Gurutze Gorriko sorosleek 31 lagun artatu zituzten, Bizkaiko hondartzetan, marmoka horien ziztadengatik. 

Hondartzan bertan, uraren neurria 10 zentimetrokoa den lekuetan, beste etsai bat ezkutatzen da, hare azpian. Eta zango zolarekin ukitu ondoan baizik ez da haren ezagutza egiten: xabiroia deitzen da arrain gaizto hura. Bizkar gainean dauzkan ziztak bat-batean jalgitzen dira azalean landatzeko... eta pozoi neurotoxikoa askatzeko. Marmokek baino min handiagoa egiten dute. «Jendeak zinez gaizki ikusi ditut, xabiroiak ziztatu ondoan. Halako sukar bat sortzen du haren pozoiak», azpimarratu du Idracek. «Medikuarengana joatea gomendatua da, hori artatzeko. Dena den, beroarekin ere erresumina eztitzen da, oren baten buruko: zigarro bat, edo beroa botatzen duen zerbait jarri zauriaren ondoan». 

Ezkutatuta haiek ere, baina belar artean: sugeak. Euskal Herrian, Vipera aspis sugegorriak dira arriskutsuenak. «Baina beldurtiak dira. Ez diote jendeari erasoko. Ihes egiten dute lehenik», jakinarazi du Hendaiako medikuak. Dena den, onddo sasoian kasu egitea gomendatu du Idracek, sugegorriak leku zikinetan egoten baitira gehienetan. «Lehertu eta arriskatzen du ausikitzea. Hobe larrialdira edo suhiltzaileei deitzea, sendatuko duen sueroa baitaukate haiek. Anartean, etzanik egon, ahal bezain gutxi mugitu behar da. Dena den, pozoiaren ondorioak zinez latzak izateko, lau oren behar dira. Baina jendea ikaratzen da sugeekin... Gure kulturan da, gure inkontzientean bermatua. Mito bat geratzen da. Ez da keinu batez hiltzen suge batengatik». Armiarmekin ere gauza bera gertatzen dela azpimarratu du Idracek. «Baina azken 50 urteetan, jende bakarra baizik ez da hil Europan, lipu batek ziztaturik». 

Erleak, arriskutsuenak 

Sugeek eta armiarmek baino desmasia gehiago egiten dute, ordea, erle, liztor eta erlastarrek. «Horiek dira oporretako egiazko etsaiak», ohartarazi du Idracek. Agorrileko lehen astean, Gurutze Gorriko sorosleek 108 lagun artatu zituzten, Bizkaiko hondartzetan, intsektu horiek ziztaturik. Liztor eta erlastarrak eguraldi ederrarekin agertzen dira, intsektu txikiak ehizatzeko garaian. Erleak, berriz, loreekin batera ateratzen dira kofoinetatik. «Hor ere, erlastarrak dira beldurgarrienak, handiak direlako. Baina horien pozoia beste biena baino askoz ahulagoa da». Azkenean, erleak dira arriskutsuenak, batez ere jende alergikoentzat. «Erleak ziztatzen duenean, gure immunitate sistema erotzen ahal da: pozoiari kontra egiteko, erreakzio handiegia sortzen da: alergia», azaldu du Idracek. Dena den, zaila da eztenkada horietatik hiltzea. «Baina alergikoek ospitalean iragan behar izaten dute egun pare bat, zinez kasu egin behar baita». Alergia artatzeko aukera bakarra dago: tratamendu berezia segitu, hilero injekzio bat eginez... bost urtez. 

Kanpoko pizti horiei ihes eginik, gauean bakean lo eginen dela pentsatzen da anitzetan. Baina burua ohe gainean pausatu orduko, halako harrabots samina jalgitzen da ilunpetik, belarri zulora... Eltxoek ere badakite oporrak xahutzen. Emeek dute ziztatzen, arrautzak errun baino lehen proteina beharretan izaten baitira. «Ez baldin badu pozoirik botatzen ere, gure gorputzak ez du onartzen eltxoaren ziztada. Azkurak eta orban gorriak horrela jalgitzen dira. Dena den, Euskal Herrian ez dugu negar egitekorik, malaria eta chikungunya eritasunak hedatzen baitituzte Afrika aldean», gogorarazi du Idracek. Ez negar egitekorik... Japonian, adibidez, 200 kiloko marmokak ikusi dituzte aurten. Australian, taipan suge beldurgarriek jendeari erasotzen diete. Afrikan, armiarma arriskutsuak zapatetan ezkutatzen dira. Eta Brasilen, 200 erleek batera kargatzen dute. Erle hiltzaileak deitzen dituzte. 

